
Gàidhlig An Àrd Ìre - Èisteachd - Iasad den chàr 

Tha Iain is Màiri agus am mac, Calum, cruinn mun bhòrd aig 

crìoch an dinneir tràth feasgar Dihaoine. 

 
  

Calum: Bha siud air leth blasta. Chan eil càil coltach ri feòil mhath air a 

ròstadh às dèidh seachdain eile ag obair. Nach math gur e 

feasgar Dihaoine a th’ ann. 

 

Iain: Bha. Abair gun robh i blasta. Deagh chòcaire a tha nad 

mhàthair, a bhalaich. 

 

Màiri: Agus nach math gun chòrd am biadh ribh. Chòrd e rium fhìn 

cuideachd. Ach, deireadh-sheachdain ann no às, feumaidh mise 

cumail orm a’ còcaireachd, airson ur dà stamag mhòr, chìocrach 

a lìonadh.  

 

Iain: Ach tha fios gum feum sinn beagan fois eadar seo agus 

madainn Diluain. Chan eil dùil agamsa mòran a dhèanamh. 

Beagan sgioblachaidh sa ghàrradh, ’s dòcha. Sùil air na  

pàipearan-naidheachd. Agus cuairt bheag sa chàr ùr. Huh, ’s 

ann a tha cùisean gu bhith nas trainge na bha mi an dùil. 

 

Màiri: Bidh sin glè mhath. Càite an tèid sinn? A bheil càil san amharc 

agad fhèin, a Chaluim? 

 

Calum: Uill . . . um . . . um, tha. Bha Alasdair a’ fònadh thugam. 

 

Màiri: Alasdair? Alasdair MacArtair? 

 

Calum: Cha b’ e. Alasdair à Ceann na Drochaid a bh’ ann. Bha e ag 

iarraidh orm a dhol a-null a-nochd agus fuireach thall gu Là na 

Sàbaid. 

Iain: O, cha bhi sin furasta dhut. Cuimhnich gu bheil Ceann na 

Drochaid còrr air trithead mìle à seo. Agus tha fios agad fhèin 

nach eil busaichean a’ ruith eadar an dà àite. Dè thuirt thu ris? 

Tha mi an dòchas nach tug thu gealladh cruaidh dha. 

 

Calum: Thuirt mi ris gun dèanainn mo dhìcheall. Bu toigh leam a dhol 

ann. 

 

Màiri: A bheil dùil agad coiseachd ann? Gad fhaicinn, a bhalaich! Is tu 

nach deigheadh fada! 

 

Calum: Uill . . . um. Bha mi an dòchas gum faighinn iasad den chàr.  

 

Iain: An càr? An càr ùr? Am BMW? 

 

Calum: Seadh. Sin an aon chàr a th’ againn. Tha fios agaibh gum bi mi 

faiceallach leis a’ chàr. Agus co-dhiù cha robh sibhse ach a’ dol 

cuairt bheag. Sgioblachadh a’ ghàrraidh. Agus na  

pàipearan-naidheachd. Dh’fhaodadh gum faigheadh sibh duais 

airson an tòimhseachain-tarsainn an t-seachdain-sa! 

 

Iain: Air do shocair, a Chaluim. Chan eil cho fada bho fhuair thu tron  

teast-dràibhidh. Beagan is trì mìosan. Ged a fhuair thu tron 

teast, tha mòran agad ri ionnsachadh fhathast. Agus cuimhnich 

gu bheil an rathad eadar seo agus Ceann na Drochaid gu math 

cunnartach. Droch uachdar agus lùban air rathad cumhang. 

 

Màiri: Tha d’ athair ceart, a Chaluim. Nach biodh e na bu chiallaiche 

dhut fuireach an seo aig an deireadh-sheachdain? Mar a thuirt 

d’ athair cheana, thèid sinn cuairt sa chàr ùr, agus tha mi 

cinnteach gun toir d’ athair greiseag dhut air cùl na cuibhle. 

Nach toir, Iain? 

Iain: Bheir gu dearbh. Ach, a’ falbh nad aonar gu Ceann na Drochaid. 

’S e tha sin ach sgeulachd eile. Cuideachd, bhiodh e  

a’ ciallachadh gum biodh sinne gun chàr fad na h-ùine a bhiodh 

tu air falbh. Chan fhaigh thu an càr airson dà latha idir. Càr ùr air 

nach eil thu eòlach. 

 

Màiri: Agus faodaidh tu Alasdair fhaicinn uair eile. 

 

Calum: Bha mi a’ smaoineachadh gun deigheadh cnapan-starra a 

thogail airson bacadh a chur air mo bheachdan. Gach nì a tha 

mise ag iarraidh – bidh iad ceàrr co-dhiù. No mì-ghoireasach. Is 

fhada leam gus am bi airgead gu leòr agam airson càr fhaighinn 

dhomh fhìn. Cumaibh ur BMW, agus falbhaibh cuairt leis! 

 

Màiri: Carson a tha thu ag èigheachd le guth cho àrd mar sin? Tha 

sinn a’ feuchainn ri bhith reusanta riut – airson do mhatha fhèin. 

 

Calum: Tha sibhse, a mhàthair, ag èigheachd a-nise cuideachd. Ach tha 

sin ceart gu leòr, nach eil? 

 

Iain: Na bi a’ bruidhinn rid mhàthair mar sin. Carson a dh’fheumas ar 

còmhradh a bhith daonnan a’ tionndadh gu argamaid? Tha thu 

cho fada nad cheann, a Chaluim, agus chan èist thu ri beachdan 

dhaoine eile.  

 

Calum: An èigheachd a-rithist! Tha mi seachd searbh dhith! 

 

Màiri: Cha b’ e sinne a thòisich ag èigheachd. Tha e coltach nach eil 

sinn idir ag aontachadh mun deireadh-sheachdain. Abair 

adhbhar airson a dhol a-mach air a chèile. 

 

Iain: Abair sin! 

Calum: Uill, thèid mise a dh’fhònadh gu Alasdair. Agus their mi ris gun 

dùil a bhith aige rium.  

 

Màiri: Agus tha an t-àm agamsa èirigh bhon bhòrd a-nise, agus a dhol 

a nighe nan soithichean. Agus obair-taighe a-màireach.  

Deireadh-sheachdain bhoireannach! Cha tig caochladh oirre! 

